
Løgtingsmál nr. XX/2011: Uppskot til samtyktar um at leggja eldrarøktina til kommunurnar at umsita

Uppskot

til

samtyktar um at leggja eldrarøktina til kommunurnar at umsita

Landsstýrið heitir á løgtingið um at taka undir við
· at eldrarøktin verður lagt til kommunurnar at umsita frá 1. januar 2014.
· at gjørd verður ein rammulóg fyri eldrarøktina, sum greitt ásetir ábyrgd og skyldur innan eldrarøktina.
· at umleggingin verður skipað við støði í tí arbeiðssetningi og tíðarætlan, sum er skotin upp í viðmerkingunum niðanfyri.
Viðmerkingar
Hetta uppskot til samtyktar er partur av samlaða pakkanum, sum fevnir um uppskot til løgtingslóg um kommunusamanlegging, fíggingarleist broytingar í forsorgarlógini, lóg um heimasjúkrasystratænastuna, lóg um eldrarøkt, lóg um uppihald á stovni, lóg um áseting og javning av almannaveitingum. Uppskotið um at seta úr gildi løgtingslóg um uppihald á stovni,  hevur eisini broytingar í lóg um sjúkrahúsverkið við sær, sum sostatt eisini er ein partur av pakkanum. 
Tað hevur leingi verið eitt breitt politiskt ynski, at eldrarøktin skal gerast kommunalt málsøki. Álitið “kommunur, eindir og uppgávur”, sum er úrslitið av arbeiðnum hjá kommunalu umskipanarnevndini, sum varð sett av landstýrisskvinnuni í innlendismálum, var handað landstýrisskvinnuni í oktober 2009. Álitið viðger, hvussu kommunali geirin kann umskipast soleiðis, at stovnsettar verða burðardyggar kommunueindir, ið kunnu ganga á odda at tryggja eina framhaldandi menning úti um landið, og tryggja at menningin verður kjølfest á staðnum. Tað er við støði í hesum áliti, at mælt verður til at leggja eldrarøktina út til kommunurnar at umsita. 
Núverandi skipan á eldraøkinum hevur fleiri vansar. Serliga er tað ógreiða uppgávu- og ábyrgdarbýtið á økinum, sum hevur eyðkent skipanina. Høvuðsendamálið við at flyta eldrarøktina til kommunurnar at umsit,a er at tryggja eina so góða og gjøgnumskygda tænastu sum gjørligt, við at uppgávurnar innan eldrarøktina verða loystar so nær borgaranum sum til ber, og við støði í staðbundna tørvinum. Hesum endamálið er einans møguligt at røkka við at skipa eldrarøktina av nýggjum, við einum greiðari uppgávu og ábyrgdarbýtið millum land og kommunur. Hetta uppgávu- og ábyrgdarbýtið skal tryggjast við at tengja fíggjarligu ábyrgdina at avgerðarrættinum.
Mælt verður til, at settur verður arbeiðsbólkur at fyrireika umskipanina. Tað er týdningarmikið, at landsstýrið og kommunurnar seta neyðuga fyrisitingarliga orku av til hetta arbeiðið, sum er umfatandi og tíðarkrevjandi. Skotið verður tí upp, at ein embætismannabólkur við umboðum fyri land og kommunur verður settur beinanvegin at fyrireika, at eldrarøktin verður løgd til kommunurnar at umsita. 
Harumframt skal fyrisitingarlig orka frá bæði miðfyrisitingini, Nærverkinum og kommunalu umsitingunum nýtast at samskipa eldrarøktina, at skipa ein fíggingarleist og at fáa greiðu á starvsfólkaviðurskiftunum. 
Arbeiðsbólkurin, sum verður settur at fyrireika umskipanina, skal arbeiða eftir hesum arbeiðssetningi:
Arbeiðssetningur:
Arbeiðsbólkurin hevur sum yvirskipaða uppgávu, at fyrireika umleggingina av eldrarøktini. Umleggingin skal taka støði í endamálinum, sum er at tryggja borgaranum eina so góða tænastu innan eldrarøktina sum gjørligt. 
Sum ein partur av fyrireikingini skal tað viðgerast, hvussu eldrarøktin í fyrireikingartíðini kann leggjast út til eina royndarkommunu at umsita, her verður fyrst og fremst hugsað um Tórshavnar kommunu. Endamálið við hesum er at fáa til vega praktiskar royndir í fyrireikingartíðini, eftirmeta hesar royndir og soleiðis betra um vitanarstøðið í fyrireikingararbeiðnum.
Beinanvegin sum avgerðin um kommunuumleggingina er tikin, eigur arbeiðið við at samskipa eldrarøktina innan eindirnar at fara í gongd. Hendan samskipan eigur at taka støði í tí leisti, sum eldrarøktin í Sandoynni í dag er skipað eftir, t.e. við eini felags upptøkunevnd, sum skipar fyri upptøkuni innan eldrarøktina undir einum. Endamálið er at skapa eina meiri smidliga skipan, har leiðslan betri kann leggja til rættis og samskipa uppgávur og tænastur innan eldrarøktina, og harvið í størri mun taka hædd fyri ymiskum og skiftandi umstøðum og førleikum hjá bæði starvsfólki og teimum gomlu. 
Løgfrøðiligar forðingar við núverandi skipan við sjálvsognarstovnum í mun til samskipanina skulu kannast.
Fíggjarligu avleiðingarnar av umleggingini verða lýstar. 
Ein rammulóg fyri eldrarøktina skal áseta hvørji rættindi einstaki eldri borgarin hevur. Rammulógin skal afturat hesum, tryggja eitt greiðari uppgávu- og ábyrgdarbýtið við at staðfesta, hvørjar heimildir og skyldur ávikavist landið og kommunurnar hava. Tað er týdningarmikið, at kommunurnar varðveita kommunala frælsið til at skipa eldrarøktina eftir egnum tørvi og sannføring og í tráð við staðbundna siðvenju og tørv. Tað er somuleiðis týdningarmikið, at kommunurnar hava møguleika fyri at royna nýggjar leiðir innan eldrarøktina, eitt nú við nýggjum og/ella øðrvísi loysnum á eldrabústaðarøkinum. Rammulógin skal virða kommunala sjálvstýrið og rættin hjá kommununum til at raðfesta og avgera, hvussu tilboð og tænastur skulu skipast við atliti at minstukrøvunum um, hvørjar skyldur og rættindi borgarar og kommunur hava mótvegis hvørjum øðrum. Lógin skal harumframt áseta reglur um eftirlit og eftirlitsmyndugleika hjá landsstýrismanninum í almannamálum. At enda skal lógin eisini tryggja rættartrygd borgaranna við nøktandi kærumøguleikum.
Rammulógin verður útfylt við kunngerðum, vegleiðingum og mannagongdum,  soleiðis at løgfrøðiliga grundarlagið er klárt, tá ið økið verður flutt. Hetta fyri at tryggja, at kommunurnar, sum skulu umsita og reka eldrarøktartænasturnar, fáa neyðugu stýringaramboðini at arbeiða við, samstundis sum størri gjøgnumskygni verður í skipanini mótvegis borgaranum.  
Arbeiðsbólkurin skal afturat hesum breitt viðgera allar teir spurningar og avbjóðingar, sum eru knýttir at umskipanini. Millum annað skal støða takast til:
· Hvussu avbjóðingin skal loysast við at trýstið á skipanina økist, í tráð við at alsamt fleiri eldri verða fevnd av eldrarøktini. Undir hesum skal kannast, hvussu vit skapa betri møguleikar hjá okkara eldru borgarum at búgva sum longst heima, m.a. við einum hugburðsbroyting innan eldrarøktina, sum í størri mun tekur støði í rehabilitering, fyribyrging og øðrum átøkum.
· Hvussu verandi fysisku karmar og starvsfólkaorkan innan eldrarøktina kann gagnnýtast best møguligt. Í hesum sambandi skal atlit takast til at tørvurin á nýggjum fólki innan eldrarøktina fer at vaksa nógv komandi árini.
· Hvussu markamótstrupulleikar millum landið og kommunurnar skulu greiðast. Eitt nú skal støða takast til, um tað skal vera aldurin á fólki (t.d. 67 ár) ella tørvurin á tænastuni, sum skal verða avgerandi fyri, hvørt tað er land ella kommunur, sum hava ábyrgdina av tænastuveitingini. Annað týdningarmikið markamót er ímillum Heilsuverkið og eldrarøktina, eitt nú innan endurvenjing.
· Hvussu galdandi skipanir innan eldrarøktina, t.d. við ansingarsamsýning, umsorganararbeiði og økisterapi skulu skipast, tá eldrarøktin verður kommunalt. 
· Hvussu tørvurin á búplássum verður javnaður millum komandi kommunalu eindirnar. 
· Hvussu stuðul til bygging av eldrabústøðun kann skipast frameftir.
· Hvussu starvsfólkarættarligu avleiðingarnar, av at starvsfólk innan eldrarøktina skifta arbeiðsgevara, skulu greiðast.  
Tíðarætlan:

1. Arbeiðsbólkur verður settur at fyrireika umleggingina við atliti at hesum viðurskiftum:

a. Fíggjarviðurskiftini

b. Samskipanin av eldrarøktini í kommunalu eindunum. 

c. Skipa kommunalu umsitingina av eldrarøktini 

d. Starvsfólk

e. Eftirlit

2. Lógarpakki verður tilevnaður

3. Lógarpakki verður sendur til ummælis á sumri 2012

4. Lógarpakki verður tillagaður  og sendur til viðgerðar í politisku flokkunum á heysti 2012.

5. Lógarpakkin verður lagdur fyri tingið á vári 2013. 

6. 1. januar 2014 verður eldrarøktin lagt til kommunurnar at umsita saman við nýggjari rammulóg fyri eldrarøktina. 

Almannamálaráðið 30. juni 2011

Rósa Samuelsen

landsstýriskvinna

/ Eyðun Mohr Hansen


[image: image1.png]